Emenda

Á proposta de Modificación de Ordenanzas Fiscais, incrementando diferentes Taxas e Impostos para 2005

O Grupo Municipal do BNG, á vista da modificación que se pretende acordar das distintas taxas e impostos municipais prevista para o exercicio económico de 2005 e das propostas efectuadas pola Xunta de Goberno local en relación con esta materia, efectúa a seguinte Emenda xeral, como valoración de conxunto ou específica dunha determinada e concreta Ordenanza Fiscal, conforme coa  aplicación que se propón.   Esta valoración e propostas, deben ser consideradas, sen prexuizo das opinións e criterios que os outros grupos políticos propoñan ou manifesten con diferente alcance, denantes ou no transcorrer do proceso plenario de adopción de acordos, reservándonos, loxicamente, á vista das mesmas, o dereito a emitir opinión ou proposta nova e mesmo adaptar se fose o caso as que agora expresamos, inicialmente, coa finalidade de concretar o debate e, no seu caso, lograr a súa aceptación:

I

Incremento en base ao IPC interanual a 30 de xuño

Nada que obxectar, en principio,  ó incremento das tarifas en base no IPC consolidado interanual a 30 de xuño  (suma dos doce períodos mensuais anteriores, de 1-xullo a 30 de xuño), toda vez que precisamente é o Grupo Municipal do BNG quen ven propoñendo un incremento das tarifas no IPC interanual coñecido, criterio defendido ano tras ano como poden evidenciar os resumes das intervencións que recollen as actas das respectivas sesións plenarias;  invitando, ademais, a toda a Corporación a compartir un acordo institucional sobre esta base para facilitar a preparación e tramitación das propostas de incremento que, ao noso criterio, deben efectuarse con máis amplitude de tempo para evitar a repetición de situacións que atranquen o desenvolvemento dun cómodo proceso que permita a súa correcta entrada en vigor para o período que se acordan. A nosa tradicional propostas (IPC interanual á 30 de Xuño), é unha fórmula utilizada en outros moitos concellos e representa un índice de grande difusión popular por tratarse da tendencia marcada polo primeiro semestre do ano; como tal, de aplicación en moitos asuntos de carácter mercantil e nos arrendamentos, feito este que supón unha garantía complementaria a respecto da súa fiscalización estricta. É certo que este ano quedou fixado no 3,5 %, o peor comportamento dos últimos doce meses, incluídos os posteriores (Xullo, Agosto e Setembro) e resultará probablemente superior ao IPC anual a 31 de decembro. Aínda, así, os criterios que nos levaron a defender a súa proposta son xustos e, como tal, debe aceptarse.

A nosa base de acordo, sobre o IPC interanual a 30 de xuño, non inclúe a súa aplicación aos “tipos” propostos para determinar as cotas impositivas (IBI, ICIO, Licencias Urbanística, etc. ) en figuras tributarias que contemplan unha base impoñible sobre da que resulta a cota a pagar.  Tampouco, nas propostas que exceden a referencia ao índice. Reservamos á sesión plenaria a opinión e proposta que proceda, en definitiva, abertos aos criterios, información e razoamentos que se expoñan.

II

O BNG propón

“Establecer unha bonificación do 3 por 100 da cota a favor dos suxeitos pasivos que domicilien as súas débedas de vencemento periódico nunha entidade financeira, anticipen pagos ou realicen actuacións que impliquen colaboración na recadación de ingresos”


Resultando xusta e necesaria para incrementar a eficiencia no proceso recadatorio municipal, coa finalidade de evitar un impacto acusado sobre o incremento xeral previsto, proponse a súa implantación gradual, perante os restantes exercicios do actual período de mandato, comezando polo próximo 2005 coa aplicación dun 1%, e aumentando na mesma porcentaxe nos seguintes (No de 2006, resultaría o 2% e no de 2007 e sucesivos, o 3% ) 

Esta bonificación introducida pola Lei 51\2002, de 27 de decembro que no seu día modificou a Lei 39\1988, de 28 de decembro, reguladora das Facendas Locais é agora contemplada polo Real Decreto Lexislativo 2/2004, de 5 de marzo, polo que se aproba o texto refundido da Lei Reguladora das Facendas Locais, bonificación aínda non incluída nas distintas ordenanzas, obxecto de modificación. A citada bonificación ven regulada no artigo 9 do citado Texto Refundido no que se establece que: 

1. “Non poderán recoñecerse outros beneficios fiscais nos tributos locais que os expresamente previstos nas normas con rango de Lei ou os derivados da aplicación dos Tratados internacionais.
No obstante, tamén poderán recoñecerse os beneficios fiscais que as entidades locais establezan nas súas ordenanzas fiscais nos supostos expresamente previstos pola Lei. En particular, e nas condicións que poidan prever ditas ordenanzas, estas poderán establecer unha bonificación de ata o 5 por 100 da cota a favor dos  suxeitos pasivos que domicilien as súas débedas de vencemento periódico nunha entidade financeira, anticipen pagos ou realicen actuacións que impliquen colaboración na recadación de ingresos”.

Aínda que a aplicación desta bonificación é de carácter potestativo, entendemos que debe, nembargantes, acordarse a súa inclusión en tódalas ordenanzas fiscais e aplicarse automaticamente a tódolos supostos que na mesma se enumeran ou no seu caso establecer unha norma xeral de recadación que recolla o acordo e os supostos de aplicación.

Dado que o citado precepto establece unha marxe bastante ampla no senso de que dita bonificación pode chegar ata o 5% da cota, o grupo municipal do BNG fai a proposta global de aplicar unha bonificación do 3%, nunha liña intermedia entre a  situación actual (nada) e o máximo legal previsto. Esta bonificación, como resulta facilmente comprobable, ven aplicándose en moitos concellos pola súa contía máxima do 5%. 

III

Incremento para amortización das obras de inversión na Taxa por subministro de auga potable a domicilio
Polo que respecta a Ordenanza Fiscal núm. 15 reguladora da taxa por subministro de auga potable a domicilio, a Xunta de Goberno propón un incremento das tarifas para o ano próximo no 3,4% correspondente ó IPC interanual xullo 2003-xullo 2004 (rectificando a proposta do IPC interanual a 30 de xuño), máis a porcentaxe do incremento correspondente para o 2005 para a amortización das obras de inversión, conforme ó contido na oferta presentada pola empresa concesionaria no concurso e no estudio económico.

Aquí continúase de forma correcta cunha tradición que xa ven dende fai tempo (Incrementos de IPC consolidado a 30 de xullo). Nembargantes, si temos que rexeitar de plano a agravación, que xa o pasado exercicio, se fixo das tarifas con ese extraordinario incremento correspondente á amortización anualizada de obras de inversión.  Así, as familias contribuíntes ademais de ter que soportar os incrementos que gravan as respectivas tarifas, e que non estarían obrigados a abonar se a prestación do servicio se realizase directamente polo Concello abaratándose o custe que polo mesmo teñen que aboar, atópanse agora novamente cun extraordinario incremento na fixación da cota tributaria da taxa consistente na aplicación sobre estas mesmas tarifas doutro incremento correspondente a amortización de obras de inversión.


O artigo 2 da ordenanza fiscal núm.15 reguladora da taxa polo subministro de auga potable a domicilio establece:

 “Constitúe o feito impoñible da taxa a prestación do servicio de subministro de auga potable a domicilio, a petición do interesado”.

É evidente que o feito impoñible non comprende, pois, a amortización das obras de abastecemento que se executen, senón que tan só a prestación do servicio do subministro de auga, polo que o custe de tales obras en ningún caso se poderá repercutir ó longo do tempo na taxa percibida polo subministro de auga potable, debendo, polo contrario, incluírse dentro do correspondente orzamento orzamentario.  

IV

Especificación da existencia de prestación de servicio

 na Taxa por Recollida de Lixo 

Na ordenanza fiscal núm. 2 que regula a taxa a abonar por recollida de lixo, no artigo 2 establécense dous apartados. No primeiro, faise unha definición do que se considera que constitúe o feito impoñible da taxa. No segundo apartado, establécese unha definición do que debe entenderse por lixo domiciliario e residuos sólidos urbanos. Nembargantes, omítese unha cuestión de tanta importancia e transcendencia como é a de especificar ou definir cando existe a prestación do servicio.


Pois ben, nin esta ordenanza fiscal, nin o prego de cláusulas que se elaborou para a contratación da concesión do servicio nin os distintos proxectos de execución do servicio presentados pola empresa concesionaria definen a existencia da prestación do servicio e cales son as condicións que deben existir para que esta prestación se entenda como tal, o que amosa un evidente baleiro legal coa grave consecuencia de que en determinados casos grávanse suxeitos que están fora do ámbito da prestación do mesmo, provocando situacións claramente inxustas que, ademais, están ocasionando, como é lóxico, a presentación de numerosas queixas e reclamacións por parte dos veciños e veciñas afectados deste Concello. 

Véxanse, pois, entre outras, as numerosas reclamacións presentadas contra liquidacións de taxa de recollida de lixo tratadas na Xunta de Goberno Local de 5 de xullo de 2004 debido á grande distancia que separa as vivendas do contedor máis próximo.

Merece, asemade, destacar o motivo que se alega para fundamentar a desestimación desas reclamacións (Sesión ordinaria da Xunta de Goberno Local de 6 de setembro de 2004): 

“ A Xunta de Goberno ACORDA; PRIMEIRO: a desestimación da reclamación contra a liquidación impugnada posto que a Ordenanza Fiscal núm. 2 de aplicación á taxa impugnada non establece unha distancia máxima dos colectores ás vivendas…”
  
Á vista do exposto, resulta, a todas luces, imprescindible resolver dunha vez por todas esta situación, polo que este grupo municipal propón engadir ao artigo 2 da Ordenanza Fiscal núm. 2 reguladora da taxa por recollida do lixo un novo apartado (Terceiro) relativo á definición da prestación do servicio:


3.- “Aos efectos anteriores, asemade, enténdese que existe prestación do servicio cando o inmoble suxeito a gravame diste menos de 200 metros no radio dalgún dos puntos de recollida establecidos a tal efecto ou recipientes normalizados situados nas zonas de paso dos vehículos de recollida de lixo”. 

V

Bonificación por segundo, terceiro e sucesivos membros da mesma unidade familiar na nova Taxa num.37

Na nova ordenanza núm. 37 na que se van regular as taxas por formación de ensinanzas no conservatorio profesional de música, ademais da inclusión da bonificación xenérica do 50% prevista para tódolos contribuíntes con escasos recursos económicos, está prevista unha reducción do 15% para o segundo membro da mesma unidade familiar matriculado no centro e do 25% para o terceiro e seguintes membros da mesma unidade familiar matriculados no centro. 

Pois ben, para o grupo municipal do BNG, resultando aceptable a proposta nos seus aspectos xerais, nembargantes é xusto modificar os criterios de reduccións que ao noso xuizo deben fixarse na seguinte porcentaxe (Artigo 5.3):

· Segundo membro da mesma unidade familiar: 25 %

· Terceiro e seguintes membros...: 50 %

Vilagarcía, 19 de outubro de 2004

Xosé Castro Ratón

Voceiro

Sr. Alcalde – Concello de Vilagarcía de Arousa

